
Langabeziaren aurka: prostituzioa 

Xipri Arbelbide   (Kazetaria) 

Harriduraz irakurri ditut Berriak agertu bi orrialde osoak prostituzioaz (X.28). Jaurlaritzak eskutan hartzen omen du «gorantz egin duen ekonomia sektore» hori. Zerga iturri liteke. Badakit Australiako burtsan kotizatua dela! Bilbokoan ere sail bat irekiko ote diote? Noizko Eroski-sex supermerkatuak? Gauza kuriosa, luzaz aipatua da behargin horien arazo bat: transexual eta homoen bereizkeria. Lan sektore horretan ari ez diren homo eta transexualek ez ote lukete arazo bera? Hori ote liteke emazte horien arazo nagusia? 

Bi orrialde horietan oso guti errana zaigu bigarren mailakoa daitekeen beste arazo batez: behargin horien esklabotzaz. Nahiz horien «bizi-kalitatea hobetzea» aipu den ez luke iduri libertatea, bizi-kalitate horren baldintzetarik bat denik. Nonbait ikusi dut ere «adingabeen prostituzioari jazarri» nahi lioketela. Proxeneten eta kotzoen esklabo diren 14-18 urtetako neska gaixo horien askatzeko ez baitira hor, orain arte ere, 7.500 ertzain? Mundu hori oso ongi ezagutua delarik: datu zehatzak ematen dituzte: 1.788 prostituta daude EAEn. Ez 1.787 edo 1.789, baina 1.788. Badakite zuzen zenbat dauden hiri bakoitzean, zenbat inguruko herrietan. Hor dabiltzan gehienak hegoamerikarrak direla. Bai! Mundu hori ongi menperatua da. INEMek kontuan hartzen ote du ekonomiako sektore hori bere kalkuluetan? Menperatua, baina ez digute erraten zenbat diren esklaboak, eta zenbat lan hori berek aukeratua dutenak. Eta ofizioa berek aukeraturik ari diren horietan zenbat diren horretara behartuak izanak mila arrazoirengatik eta zenbat beren zoriona hor aurkitzen dutenak. Ez ote luke mende bat eta erdi munduko estatu guzietan esklabotza debekatua dela? Baina Euskal Herria ez da estatu bat eta, ondorioz, estatuek egin legeak ala akerraren gauerdiko eztulaÉ Gainera, ez gara gehiago XIX. mendean. Geroztik aurrera egin dugu. Modernizatu gara. Zibilizatu. Ikusmolde atzerakoi horietarik askatu! Kuriosoa da halere nolaz bi orrialde horiek betetzen dituen literaturan, bigarren mailako arazo bat bezala agertzen den esklabotzaren hori, batere arazo bat baldin bada Gizarte Gaietako ordezkaritzarentzat.Ekonomiako sail emankor hori baitezpada garatu behar da, beraz, Euskal Herrian. Eta euskaldunentzat, nonbaitetik jinikako arrotzen esku utzi gabe horrelako diruketak: «Hamarretarik zortzi edo bederatzi atzerritarrak dira». Zer ari dira bada euskaldun neskatxak, horrelako altxorra etorkinen esku uzteko? 

Betebeharrak badituzte: zergak pagatu. Moda zaharreko esklaboek ez zuten zergarik pagatzen. Hor ere ez gara XV. mendean. Jakin ezazue 4.500 euro ematen dietela Paris aldean ordu batez zakur batekin kopulatzea onartzen duen emazteari. BBVAko lehendakariak ere ez du horrenbeste irabazten! Proxenetei ematen dieten %80 hura eman ondotik ala aurretik den delako 4.500 euro hori, ez dugu zehaztu ahal izan. 

Berriak proiektu hori aipatu duen egun berean Frantziako kazeta-irrati-telebista guziek aipatu dituzte, estatuaren laguntzarekin, Frantzian, mundu horretaz egin bi ikerketa. Horiei esker jakin ditugu xehetasun horiek eta beste asko. Ikasi dugu garapena nolakoa daukan ekonomiako sektore horrek Frantzian: 2002an 3.500 milioi euro eman dizkio ekonomiari, 15.000 lanpostu segurtatuz; delako «beharginen» inguruan ari diren proxenetak bestalde. Azken hauek ere zergak pagatu beharko ote dituzte? Urte batez bikoiztu da sektoreko mozkina. Ezagutzen duzue urtean %100ez garatzen den beste sailik gure ekonomian?Euskaldunak bereziak gara horretan ere: Parisen emazte horien bezeroak ezkonduak dira erdiak baino gehiago. Batxilerrak edo unibertsitatean ibiliak: %43. Euskadin beraz gehienak «Hego Ameriketatik etorri gazteak». Giza gaizo zenbait: hauek daitezke Correo eta Diario-n egun oroz agertzen diren bi orrialde puben irakurleak. Bai, lehenbailehen ireki behar da prostituzio-lanbide eskola bat, zerbaitetan bederen lehenak izan gaitezen euskaldunak. Espezialitateak egiten ahalko dituzte hor, zerbitzu horri buruz, gure neska politenek: zoofilia, eskatologia, fist-fuking, ondinismo, sado-masokismo, drakula eta beste. Horiek denak baitira! Lan hori profesionalki eginen dute, bezeroak fidelizatuz, batere langabeziara joateko arriskurik gabe. Zenbait hilabetez irabaziko dute bizi guzirako beharko duten dirua. Dudarik ez, Gizarte Gaietako koadrilako kideak pusaka ariko dira zein lehenka, beren alabentzat toki bat segurtatu nahiz eskola horretan horrelako geroa daukan ekonomiako sektorean. Aurrera bolie!P.S. Ð Puta batek ihes egiten badio bere proxenetari, zigorrak finkatuko ote ditu arau berri horietarik batek? Beren lanpostua segurtatu behar baitzaie ekonomiako sektore hori kudeatzen duten gizon baliosei ere! 
